
(書房出現小富，手拿着醫生報告。)

小富：我唔想做人啦！等我死咗佢仲好，嗚─

明珍：（對小富）你唔好咁啦！

小富：做乜要醫我？！等我細路仔嗰陣死咗仲好啦！點解要救我？嗚！由得我血友病死算啦,點解救我吖，嘩！嗚！ 

明珍：仔呀！仔呀你唔好咁啦，你慘，媽咪仲慘！阿媽個心好痛你知唔知呀！

小富：你生我出嚟做乜吖！你話吖，你話吖！我出世到而家邊一日係好過呀！點解你要我嚟呢個世界受苦吖！

明珍：小富，小富小富你去邊？
（小富欲奔出。）
（明珍急追，一手拉住小富。）

明珍：你去邊？

小富：俾我去死咗佢！俾我死！

明珍：死就可以解決一切咩？！點死呀？！

小富：放心！我出去死！唔會死喺屋企！嗚─嘩─

（明珍捉住掙扎的小富，小富反抗着嘶叫着。）

（明珍出盡氣力拉他返回座位，按住他，要他坐在椅上。）

（小富不斷哭，不斷哭。）

小富：（哭叫）我咁勤力，咁上進，我又冇性濫交，又冇拍拖點解會有愛滋？！點解偏偏係我染上愛滋？！點解？！點解？！

明珍：小富─

小富：你一定話係天主嘅安排啦！咁點解天主要罰我？！點解天主唔罰其他人？！唔罰壞人要罰我？！

明珍：小富！仔！唔好鬧天主。

小富：好吖！咁叫佢出嚟，我要親自問佢！天主！（大叫）天主，出嚟！出嚟呀！天主！

明珍：（痛哭）小富！

小富：我好憎你呀！天主！點解你要揀中我？！點解唔係其他人跟基督背負十字架？！點解要係我？！你出嚟解釋俾我聽！出嚟啦！

（小富淚流滿面，突然想起。）

小富：唏─

（即東「抄」西「抄」，「抄」出一個小型錄音機，小富按着它。）

小富：（喘氣，大叫）天主！出嚟啦！你開口講嘢啦！我錄音呀！求你！我求你！解釋俾我聽！點解要係我？！點解要係我！天主！（氣力已拚盡）出嚟呀！天─主！（小富如痴如狂如喪。）

（明珍淚如雨下，頹然痛哭。）

（音樂開始。）

（悲愴籠罩着空間。）
（燈暗，落幕。)

（選自《地久天長》，杜國威著，文林社出版。劇本內容因應教學需要略有刪減。）

